
ᑐᓂᔭᐅᓂᐅᔪᖅ 

ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ 

ᔫᓂ 2023 

ᑖᔅᓱᒧᖓ 

ᑐᑭᓯᒋᐊᕈᑎ: X ᐃᒪᓐᓈᖅᑑᑏᑦ: ᐃᓱᒪᓕᐅᕈᑎ: 

ᐱᓇᐃᓗᑕᖅ: ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ – ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐊᐅᓚᓂᖏᓐᓄᑦ ᑐᑭᓯᒋᐊᕈᑏᑦ 

ᒫᓐᓇᒧ ᖃᓄᐃᓕᐅᕈᑎᑦ: 

ᐃᒪᕐᒥᐅᑕᐃᑦ ᐆᒪᔪᐃᑦ: 

1) ᑑᒑᓖᑦ 

• ᐅᓇᐅᑎᓪᓗᒍ ᑎᓯᐱᕆ 1, 2022, ᕿᑭᖅᑖᓗᒃ ᐆᒪᔪᓕᕆᔩᑦ ᑲᑎᒪᔨᖏᑦ, ᐃᑲᔪᖅᑏᑦ ᐆᒪᔪᕐᓂᐊᑎᒃᑯᑦ 

ᑲᑐᔾᔨᖃᑎᒌᖏᑦ (HTA), ᒥᑦᑎᒪᑕᓕᒃ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ, ᓇᖕᒪᐅᑕᖅ ᐆᒪᔪᕐᓂᐊᑎᒃᑯᑦ 

ᑲᑐᔾᔨᖃᑎᒌᖏᑦ, ᐊᒻᒪ ᓇᑦᑎᕙᒃ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ ᐱᒋᐊᖅᑎᑦᑎᓚᐅᖅᑐᑦ ᒪᓕᒐᖅᑎᒍᑦ 

ᕿᒥᕐᕈᓂᐅᔪᒥᑦ ᐃᒪᕐᒥᐅᑕᓕᕆᔨᒃᑯᓐᓄᑦ ᑲᓇᑕᒥ (DFO) ᑐᔅᓯᕋᐅᑎᓕᐅᕈᑎᖓᓄᑦ 2021/22 

ᑑᒑᓕᒐᓱᐊᕐᓇᒧᑦ ᐅᓪᓗᖏᑦ ᐊᒻᒪ ᐃᓕᐅᖅᑲᖅᑕᐅᓂᖏᑦ 2022/23 ᑑᒑᓕᒐᓱᐊᓂᕐᒧᑦ ᐊᕐᕌᒍᖓᓄᑦ. 

• ᒪᓕᒐᖅᑎᒍᑦ ᕿᒥᕐᕈᓂᐅᔪᖅ ᐱᕙᓪᓕᐊᓂᖏᑦ ᑲᔪᓯᕙᓪᓕᐊᓂᖃᕋᓗᐊᖅᑎᓪᓗᒋᑦ, ᓄᓇᕗᒻᒥ ᑑᒑᓕᕆᔩᑦ 

ᑲᑎᒪᔨᕋᓛᖏᑦ ᑲᔪᓯᑎᑦᑏᓇᖅᑐᑦ ᕿᒥᕐᕈᓂᕆᔭᖏᓐᓂ ᐊᒻᒪ ᐋᖅᑭᒋᐊᕈᑎᐅᔪᑦ ᐃᓚᓕᐅᔾᔭᐅᓯᒪᔪᑦ 

ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐸᕐᓇᐅᑦ (IFMP) ᑑᒑᓕᓐᓄᑦ ᓄᓇᕗᒻᒥ ᓇᔪᖅᑕᖓᓂ. ᑑᒑᓕᕆᔩᑦ 

ᑲᑎᒪᔨᕋᓛᖏᑦ ᑲᑎᒪᓂᖃᓚᐅᖅᑐᑦ ᒫᑦᓯ 15 ᐊᒻᒪ ᑭᖑᓪᓕᕐᒥ ᑲᑎᒪᓂᕐᒧᑦ ᐸᕐᓇᓯᒪᔪᑦ ᒪᐃ 4 

ᑐᓐᖓᓂᖃᖅᑐᖅ ᐊᑐᐃᓐᓇᐅᓂᖏᓐᓄᑦ ᑑᒑᓕᕆᔩᑦ ᑲᑎᒪᔨᕋᓛᖏᑦ. 

• 2022/23 ᑑᒑᒐᓱᐊᕐᓇᖅ ᐃᓱᓕᓐᓂᖃᓚᐅᖅᑐᖅ ᒫᑦᓯ 31, 2023. ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ 

ᖃᐅᔨᒋᐊᕐᕕᒋᓯᒪᔭᐃᓐᓇᖏᑦ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ (HTO/HTA) ᐊᒻᒪ ᓄᓇᕗᑦ ᒐᕙᒪᒃᑯᑦ (GN) 

ᐆᒪᔪᓕᕆᔨᒃᑯᑦ ᐊᓪᓚᕕᖓᓂ ᐃᖅᑲᓇᐃᔭᖅᑏᑦ ᑐᔅᓯᕋᖅᑐᑎ 2022/23 ᑑᒑᓕᓐᓄᑦ ᓂᕕᖓᑖᑦ 

ᐅᑎᖅᑎᑕᐅᓗᑎ ᐃᒪᕐᒥᐅᑕᓕᕆᔨᒃᑯᓐᓄᑦ ᑲᓇᑕᒥ. ᐊᕐᕌᒍᒧᑦ ᐊᓯᐊᓅᖅᑐᑦ ᐃᓕᐊᖅᑲᖅᑕᐅᓂᖏᑦ ᑭᖑᓪᓕᖅᐹᒥ 

ᐋᖅᑭᑦᑕᐅᔪᓐᓇᖏᑦᑐᑦ ᑭᓯᐊᓂ ᕿᓚᓗᒐᖅᑕᒥᓂᕐᓄᑦ ᑐᑭᓯᒋᐊᕈᑏᑦ ᕿᓚᓗᒐᕋᓱᐊᕐᓇᐅᓚᐅᖅᑐᒥᑦ 

ᐅᑎᖅᑎᑕᐅᒍᑎ ᐊᒻᒪ ᖃᐅᔨᓴᖅᑕᐅᓗᑎ ᐃᒪᕐᒥᐅᑕᓕᕆᔨᒃᑯᓐᓄᑦ ᑲᓇᑕᒥ. 

• ᑑᒑᓕᓐᓄᑦ ᓂᕕᖓᑖᑦ ᐊᒻᒪ ᑐᑭᓯᒋᐊᕈᑎᐅᔪᑦ ᐅᕗᖓ 2023/24 ᑑᒑᓕᒐᓱᐊᓂᕐᒧᑦ ᒫᓐᓇ 

ᑎᑎᕋᖅᑕᐅᕙᓪᓕᐊᔪᑦ. ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᑐᔅᓯᕋᕋᑖᖅᓯᒪᔪᑦ ᐃᓱᒪᓕᐅᓂᐅᒧᓄᑦ ᓄᓇᓕᒻᒧᑦ 

ᐃᓕᐅᖅᑲᖅᑕᐅᓂᖏᓐᓄᑦ ᐊᕕᑦᑐᖅᓯᒪᔪᓂᑦ ᐆᒪᔪᓕᕆᔩᑦ ᑲᑐᔾᔨᖃᑎᒌᖏᓐᓂ (RWO) ᐱᖃᓯᐅᑎᓪᓗᑎ 

ᐊᕐᕌᒍᒧᑦ ᐊᓯᐊᓅᖅᑐᑦ ᐊᒥᓲᓂᖏᑦ. ᐃᓕᐅᖅᑲᖅᑕᐅᓂᖏᓐᓄᑦ ᐃᓱᒪᓕᐅᖅᑕᐅᔪᑦ ᓇᓗᓇᐃᖅᑕᐅᓯᒪᓕᕈᑎ, 

2023/24 ᓂᕕᖓᑖᑦ ᑐᓂᐅᖅᑲᖅᑕᐅᓂᐊᖅᑐᑦ ᓄᓇᓕᓐᓄᑦ. 

• ᑐᓐᖓᕕᒋᓪᓗᒋᑦ ᑐᓴᕐᕕᖃᕐᓂᐅᔪᓂᑦ ᐃᑲᔪᖅᑏᑦ, ᒥᑦᑎᒪᑕᓕᒃ, ᓚᖕᒪᐅᑕᖅ, ᐊᒻᒪ ᓇᑦᑎᕙᒃ ᐆᒪᔪᕐᓂᐊᑎᒃᑯᑦ 

ᑲᑐᔾᔨᖃᑎᒌᖏᑦ, ᑕᕝᕙᓂᔅᓴᐃᓐᓇᖅ ᕿᓚᓗᒐᕋᓱᐊᕐᓴᒥ ᐅᓪᓗᖏᓐᓂ ᐊᒻᒪ ᐃᓕᐅᖅᑲᖅᑕᐅᓂᖏᓐᓄᑦ 

ᐅᕙᓐᖓᑦ 2022/23 ᐊᑐᖅᑎᑕᑕᐅᓯᒪᔪᑦ ᐅᕗᖓ 2023/24 ᑑᒑᓕᒐᓱᐊᕐᓇᒧᑦ ᓄᓇᓕᓐᓄᑦ ᐃᑉᐱᐊᕐᔪᒃ, 

ᒥᑦᑎᒪᑕᓕᒃ, ᑲᖏᖅᑐᒑᐱᒃ, ᐊᒻᒪ ᕿᑭᕐᑕᖅᔪᐊᖅ. 

2) ᐊᐃᕕᖅ 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᒥᓂᔅᑕᖓ ᐊᖏᖅᓯᓚᐅᖅᑐᖅ ᓄᓇᕗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ (NWMB) 

ᐃᓱᒪᓕᐅᓂᕐᒧᑦ ᐊᖏᖅᑕᐅᓗᑎ ᑲᑎᑦᑐᒋᑦ 152 ᐊᐃᕝᕙᒐᓱᑐᐃᓇᓂᕐᒧᑦ ᐅᑯᓄᖓ 2023 (ᓴᓪᓖᑦ 51, ᐊᕐᕕᐊᑦ 

4, ᐃᒡᓗᓕᒃ 12, ᒥᑦᑎᒪᑕᓕᒃ 6, ᐊᒻᒪ ᓴᓂᕋᔭᒃ 79), ᑐᓐᖓᓂᖃᖅᑐᑦ ᐋᖅᑭᑦᑕᐅᓯᒪᔪᓂᑦ ᓄᓇᕗᒻᒥ 

ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓄᑦ ᐃᓱᒪᓕᐅᕐᓂᕐᒧᑦ ᑎᑎᖅᑲᒥᑦ. 

• ᐊᐃᕝᕙᒐᓱᑐᐃᓐᓇᖅᑐᓕᒫᓄᑦ ᐊᐅᓪᓚᕈᔾᔨᔩᑦ ᑐᓴᖅᑎᑕᐅᓯᒪᔪᑦ ᑲᔪᓯᑦᑎᐊᕐᓂᖏᓐᓄᑦ ᑐᔅᓯᕋᐅᑎᓕᐅᕈᑎᖏᓐᓄᑦ, 

ᐊᒻᒪ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᖅᑲᓇᐃᔭᖃᑎᖃᐃᓐᓇᓂᐊᖅᑐᑦ ᐊᐅᓪᓚᕈᔾᔨᔨᓂᑦ ᐊᒥᓱᒐᓚᐅᓂᐊᖅᑐᓂᑦ 

ᑕᖅᑭᓂᑦ ᑖᒃᑯᐊ ᐱᑕᖃᕆᐊᖃᖅᑐᓕᒫᑦ ᑎᑎᕋᖅᓯᒪᔪᑦ ᐱᔭᐅᓗᑎ ᓯᕗᓂᐊᒍᑦ ᑐᓂᔭᐅᓚᐅᖅᑎᓐᓇᒋᑦ ᓚᐃᓴᓐᓰᑦ 

ᐊᒻᒪ ᖃᐅᔨᓴᕈᑏᑦ. 

• ᓄᓇᕗᒻᒥ ᐆᒪᔪᓕᕆᔨᒃᑯᑦ ᑐᓴᖅᑎᑕᐅᓚᐅᖅᑎᓪᓗᒋᑦ ᔮᓐᓄᐊᕆᒥ 2023 ᑲᔪᓯᑎᑦᑎᒍᓐᓃᕐᓂᕋᖅᑐᑎ 

ᒫᓐᓇᐅᔪᒥᑦ ᐊᐃᕝᕙᒐᓱᑐᐃᓐᓇᓂᕐᒧᑦ ᐊᑐᐊᒐᕐᓂᑦ, ᓄᓇᕗᒻᒥ ᐊᐃᕕᓕᕆᔩᑦ ᑲᑎᒪᔨᕋᓛᖏᑦ 

ᐱᓕᕆᖃᑎᖃᐃᓐᓇᖅᑐᑦ ᐱᐱᕙᓪᓕᐊᑎᑕᐅᓂᖓᓄᑦ ᐋᖅᑭᒋᐊᖅᓯᒪᔪᓂᑦ ᐱᕙᓪᓕᐊᓂᖓᓄᑦ 

ᐊᐃᕝᕙᒐᓱᐃᓐᓇᓂᕐᒧᑦ ᑲᔪᓯᑎᑕᐅᔪᓐᓇᕐᓗᓂ ᒪᑭᒪᑎᑕᔅᓴᐅᓂᖓ ᐊᖑᓇᓱᖃᑦᑕᕐᓂᖅ. ᐊᐃᕕᓕᕆᔩᑦ 

ᑲᑎᒪᔨᕋᓛᖏᑦ ᑭᖑᓪᓕᖅᐹᒥ ᑲᑎᒪᓂᖃᕋᑖᓚᐅᖅᑐᑦ ᐃᐳᕈ 25 ᑲᔪᓯᑎᑕᐅᓪᓗᑎ ᑖᒃᑯᐊ ᐅᖃᖃᑎᒌᓐᓂᐅᔪᑦ. 

 

3) ᖃᑯᖅᑕᑦ ᕿᓚᓗᒐᑦ 

• ᐸᓐᓂᖅᑐᒥ ᕿᓚᓗᒐᓕᕆᔩᑦ ᑲᑎᒪᔨᕋᓛᖏᑦ (CSB-WG) ᑲᑎᒪᖃᑦᑕᒐᔪᑦᑐᑦ ᐊᕐᕌᒍᒧ. ᐸᓐᓂᖅᑐᒥ 

ᕿᓚᓗᒐᓕᕆᔩᑦ ᑲᑎᒪᔨᕋᓛᖏᑦ ᑭᖑᓪᓕᖅᐹᒥ ᑲᑎᒪᓚᐅᖅᑐᑦ ᐃᖃᓗᓐᓂ ᒫᑦᓯ 2023, ᐊᒻᒪ ᑭᖑᓪᓕᕐᒥ 

ᑲᑎᒪᕕᒋᓛᖅᑕᖓ ᒫᓐᓇᐅᔪᒥᑦ ᐋᖅᑭᑦᑕᐅᓯᒪᔪᖅ ᔫᓂ 28 ᐸᓐᓂᖅᑑᒥ. 

• ᐊᐅᖏᑎᒍᑦ ᐊᒥᓲᓂᖏᓐᓄᑦ ᓴᓇᓯᒪᓂᖏᑦ ᐸᓐᓂᖅᑑᖅ ᐃᑭᖓᓂ ᕿᓚᓗᒐᖏᓐᓄᑦ ᖃᐅᔨᓴᖅᑕᐅᓚᐅᖅᑐᑦ 

ᐊᒻᒪ ᕿᒥᕐᕈᔭᐅᓪᓗᑎ ᐅᑯᓄᖓ ᑲᓇᑕᒥ ᖃᐅᔨᓴᓂᕐᒧᑦ ᐅᖃᐅᔾᔨᒋᐊᓂᕐᒧᑦ ᑎᑎᕋᕐᕕᖓ (CSAS) 

ᕿᒥᕐᕈᖃᑎᒌᒍᑕᐅᔪᑦ ᐱᕙᓪᓕᐊᓂᖓᓄᑦ ᐅᑦᑑᐱᕆᒥ 2022 ᐊᒻᒪ ᓴᖅᑭᖅᑎᑕᐅᓪᓗᑎ ᐃᕐᖏᓐᓈᕈᑎᒃᑯᑦ 

ᑎᓯᐱᕆ 2022. 

• ᐱᓕᕆᖃᑎᒌᑦᑐᑎ ᖃᐅᔨᓴᕐᓂᐅᔪᖅ ᐅᑯᓇᓂ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᖃᐅᔨᓴᓂᕐᒧᑦ ᐊᒻᒪ ᐸᓐᓂᖅᑑᒥ 

ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ ᑲᔪᓯᕙᓪᓕᐊᖏᓐᓇᖅᑐᖅ ᐊᒻᒪ ᐸᕐᓇᐃᕙᓪᓕᐊᓕᖅᑐᑦ ᐊᐅᔭᖓᓄᑦ 2023 

ᖃᐅᔨᓴᕐᓂᖃᕐᓗᑎ. 

• ᑕᐃᒪᐃᑕᐅᓚᐅᖅᑐᖅ ᐅᕙᓂ 2022, ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐊᒻᒪ 

ᖃᐅᔨᓴᓂᕐᒧᑦ ᑮᓇᐅᔭᖃᖅᑎᑦᑎᓂᐊᖅᑐᑦ ᐸᓐᓂᖅᑑᖅ ᐃᑭᖓᓂ ᕿᓚᓗᒐᕋᓱᓂᕐᒧᑦ ᖃᐅᔨᓴᖃᑦᑕᓂᕐᒧᑦ ᐊᒻᒪ 

ᖃᐅᔨᓴᕋᔅᓴᓂᑦ ᐊᐅᓚᑦᑎᔩᑦ ᐃᑲᔪᕐᓗᑎ ᐸᓐᓂᖅᑑᒥ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᓐᓂ ᖃᐅᔨᓴᖃᑦᑕᓂᕐᒧᑦ 

2023 ᕿᓚᓗᒐᕋᓱᐊᓂᕐᒧᑦ. 

 

4) ᐊᕐᕖᑦ 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᖃᐅᔨᒪᔪᑦ ᐊᒥᓱᒐᓚᓐᓂᑦ ᓄᓇᓕᓐᓂᑦ ᐱᔪᒪᓂᖃᖅᑐᓂᑦ ᐊᕐᕕᓂᐊᖅᑎᑦᑎᓗᑎ 

2023−ᒥ ᐊᒻᒪ ᐅᑕᖅᑭᔪᑦ ᐅᖃᐅᔾᔭᐅᓂᖏᓐᓄᑦ ᐊᕐᕕᒐᓱᐊᖅᑎᑦᑎᓂᐊᖅᑐᑦ ᓄᓇᓖᑦ ᐱᖓᓱᓕᒫᓂᑦ 

ᐊᕕᑦᑐᖅᓯᒪᔪᒥᑦ ᐆᒪᔪᓕᕆᔩᑦ ᑲᑐᔾᔨᖃᑎᒌᖏᓐᓂ. ᐊᕐᕕᒐᓱᐊᖅᑎᑦᑎᓂᐊᖅᑐᑦ ᓄᓇᓖᑦ ᓂᕈᐊᖅᑕᐅᓯᒪᓕᖅᑐᑦ, 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᖅᑲᓇᐃᔭᖃᑎᖃᓂᐊᖅᑐᑦ ᓄᓇᓕᓐᓂᑦ ᐱᔭᐅᓚᐅᖅᑎᓪᓗᒋᑦ 

ᐱᑕᖃᕆᐊᖃᖅᑎᑕᐅᔪᑦ ᑐᑭᓯᒋᐊᕈᑏᑦ ᐊᒻᒪ ᓚᐃᓴᓐᓰᑦ ᑐᓂᔭᐅᓂᖏᓐᓄᑦ. 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ (FM) ᑭᖑᓪᓕᖅᐹᒥ ᐋᖅᑭᔅᓱᐃᔪᑦ 

ᐃᒪᕐᒥᐅᑕᓂᑦ ᐆᒪᔪᓂᑦ ᐃᖅᑲᓇᐃᔮᖑᔪᑦ ᐸᕐᓇᐅᑎᓂᑦ ᐊᕐᕌᒎᓂᐊᖅᑐᒧᑦ, ᐊᒻᒪ ᑐᔅᓯᕋᐅᑦ ᑐᓂᔭᐅᓯᒪᔪᖅ 

ᐱᒋᐊᖅᑎᑕᐅᒃᑲᓂᕐᓗᓂ ᐊᕐᕕᓂᑦ ᐊᐅᓚᑦᑎᖃᑎᒌᓐᓂᕐᒧᑦ ᐸᕐᓇᐃᓂᕐᒥᑦ. ᐊᖏᖅᑕᐅᒍᓂ, ᐃᖃᓗᓕᕆᓂᕐᒧᑦ 

ᐊᐅᓚᑦᑎᓂᕐᒧᑦ ᐃᖅᑲᓇᐃᔭᖅᑏᑦ ᕗᐃᓂᐸᐃᒡᒥ ᖃᐅᔨᒋᐊᕐᕕᒋᓂᐊᖅᑕᖏᑦ ᐊᕐᕕᓕᖕᔩᑦ ᑲᑎᒪᔨᕋᓛᖏᑦ 

ᐃᓚᒋᔭᐅᔪᑦ ᐱᔾᔪᑎᖃᖅᑐᒥᑦ ᓈᒻᒪᑦᑐᓂᑦ ᑲᑎᒪᓂᕐᒧᑦ ᐅᓪᓗᖏᓐᓂᑦ 2023−ᒥᑦ ᓯᕗᒧᑦᑎᒋᐊᕐᓗᒍ 

ᐱᕙᓪᓕᐊᑎᑕᐅᓂᖓ ᑎᑎᕋᖅᑕᐅᒋᐊᓐᖓᖅᓯᒪᔪᑦ ᐃᓚᓕᐅᔾᔭᐅᓯᒪᔪᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ 

https://www.dfo-mpo.gc.ca/csas-sccs/Publications/SAR-AS/2022/2022_056-eng.html
https://www.dfo-mpo.gc.ca/csas-sccs/Publications/SAR-AS/2022/2022_056-eng.html

ᐸᕐᓇᐅᑦ ᐃᓱᒪᓕᐅᕐᓂᖏᓐᓄᑦ ᓄᓇᕗᒻᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐊᒻᒪ ᓄᓇᕕᒃ ᑕᕆᐅᖓᓂ ᐆᒪᔪᓕᕆᔩᑦ 

ᑲᑎᒪᔨᖏᑦ. 

 

5) ᐊᖑᑦᑕᐅᔪᑦ ᐅᖃᕆᐊᖅᑐᑕᐅᖃᑦᑕᕐᓂᖏᑦ 

• ᐃᖅᑲᓇᐃᔭᖅᑏᑦ ᐃᖃᓗᓐᓂ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᓪᓚᕕᖓᓂ ᖃᐅᔨᒋᐊᕐᕕᖃᕋᑖᓚᐅᖅᑐᑦ 

ᐊᑕᖏᖅᑐᒋᑦ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ ᐊᒻᒪ ᓄᓇᕗᑦ ᒐᕙᒪᒃᑯᑦ ᐆᒪᔪᓕᕆᔨᒃᑯᑦ ᐊᓪᓚᕕᖓᓂ 

ᐃᖅᑲᓇᐃᔭᖅᑏᑦᑐᔅᓯᕋᖅᑐᑎ ᑭᖑᓪᓕᖅᐹᒥ 2022/23 ᐆᒪᔪᖅᑕᐅᔪᓂᑦ ᑐᑭᓯᒋᐊᕈᑎᓂᑦ ᕿᓚᓗᒐᕐᓄᑦ, 

ᐊᐃᕕᕐᓄᑦ, ᐊᒻᒪ ᑑᒑᓕᓐᓄᑦ. ᑐᓴᖅᑎᑦᑎᓂᐅᔪᑦ ᑲᑎᑦᑐᒋᑦ ᐃᒪᕐᒥᐅᑕᐃᑦ ᐆᒪᔪᐃᑦ ᐊᖑᓇᓱᓐᓂᕐᒧᑦ ᑐᖁᑕᐅᔪᑦ 

(ᓄᓈᖅᑕᐅᔪᑦ ᐊᒻᒪ ᔭᒐᐃᔭᐅᔪᑦ) ᐱᑕᖃᖏᑦᑑᒋᐊᖃᖏᑦᑐᑦ ᓴᖅᑭᑎᑦᑎᓗᓂ ᑐᓐᖓᕕᒋᔭᔅᓴᐅᔪᒥᑦ 

ᐅᖃᐅᔾᔨᒋᐊᓂᕐᒧᑦ ᒪᑭᒪᑎᑕᔅᓴᐅᓂᖏᓐᓄᑦ ᐆᒪᔪᖅᑕᐅᕙᑦᑐᑦ. 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᔭᐅᖅᓯᒋᐊᖅᑐᑦ ᑲᔪᓯᑎᑦᑎᓗᑎ ᑐᓴᖅᑎᑦᑎᖃᑦᑕᓂᕐᒧᑦ ᐊᔾᔨᐅᖏᑦᑐᓂᑦ 

ᐃᒪᕐᒥᐅᑕᓂᑦ ᐆᒪᔪᓂᑦ ᓴᖅᑭᖃᑦᑕᖅᑐᓂᑦ ᐊᒻᒪ ᖃᓄᐃᓘᕐᓂᐅᔪᓂᑦ ᖃᐅᔨᒋᐊᒃᑲᓂᖅᑕᐅᓂᐊᕐᓗᑎ 

ᐊᐅᓚᑦᑎᖃᑎᒌᑦᑐᓄᑦ ᑲᑐᔾᔨᖃᑎᒌᓄᑦ, ᓲᕐᓗ ᓄᓈᖅᓯᒪᔪᑦ ᐆᒪᔪᒥᓃᑦ ᐊᒻᒪ ᓯᒃᑯᖃᐅᖅᑲᔪᑦ. 

• ᑭᖑᕙᖏᑦᑐᓂᑦ ᐊᒻᒪ ᐱᑦᑎᐊᖅᓯᒪᔪᓂᑦ ᑐᓴᖅᑎᑦᑎᖃᑦᑕᕐᓂᖅ ᐱᑕᖃᕆᐊᖃᖅᑎᑕᐅᔪᖅ ᐊᑖᓂ ᐃᒪᕐᒥᐅᑕᓂᑦ 

ᐆᒪᔪᓄᑦ ᒪᓕᑦᑕᐅᔭᕆᐊᓖᑦ, ᐊᒻᒪ ᓄᓇᕗᒻᒧᑦ ᐊᖏᕈᑦ. ᐊᑐᓕᖁᔭᐅᔪᖅ ᑖᒃᑯᐊ ᐊᐅᓚᑦᑎᖃᑎᒌᓐᓂᕐᒧᑦ 

ᑲᑐᔾᔨᖃᑎᒌᑦ ᓇᓗᓇᐃᖅᓯᓗᑎ ᐱᒪᕆᐅᓂᖓᓄᑦ ᐆᒪᔪᖅᑕᐅᓂᑦ ᑐᓴᖅᑎᑦᑎᖃᑦᑕᓂᕐᒧᑦ ᐊᒻᒪ 

ᖃᐅᔨᓴᖃᑦᑕᓂᕐᒧᑦ. 

 

ᐃᖃᓗᐃᑦ 

• ᕿᑎᕐᒥᐅᑦ ᐃᖃᓗᓂᑦ ᐃᓕᓐᓂᐊᓯᓐᓈᕐᓂᖅ ᐸᕐᓇᑕᐅᓯᒪᔪᖅ ᐃᒪᕐᒥᐅᑕᓕᕆᔨᒃᑯᓐᓄᑦ ᑲᓇᑕᒥ ᔭᓐᓄᐊᕆᒧᑦ 

2023 ᓄᖅᑲᖅᑎᑕᐅᓚᐅᖅᑐᖅ ᐊᒻᒪ ᒫᓐᓇ ᐸᕐᓇᑕᐅᕙᓪᓕᐊᔪᖅ ᔮᓐᓄᐊᕆᒧᑦ 2024. ᑐᕌᒐᕆᔭᖓ 

ᐃᓕᓐᓂᐊᓯᓐᓈᓂᕐᒧᑦ ᐅᖃᐅᓯᖃᕐᓗᑎ ᐊᕕᑦᑐᖅᓯᒪᔪᒧᑦ ᐃᖃᓗᓕᕆᓂᕐᒧᑦ 

ᓯᕗᓪᓕᐅᔾᔭᐅᔭᕆᐊᓖᑦ/ᐃᓱᒫᓘᑕᐅᔪᑦ ᐊᒻᒪ ᖃᐅᔨᓴᓂᕐᒧᑦ ᐱᔪᒪᓂᕆᔭᐅᔪᑦ ᕿᑎᕐᒥᐅᓂᑦ ᐆᒪᔪᕐᓂᐊᑎᒃᑯᑦ 

ᑲᑐᔾᔨᖃᑎᒌᖏᓐᓄᑦ ᐊᒻᒪ ᐊᐅᓚᑦᑎᖃᑎᒌᑦᑐᑦ ᑲᑐᔾᔨᖃᑎᒌᑦ. 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᑭᕙᓪᓕᕐᒥ ᐃᖃᓗᓐᓂᑦ ᐃᓕᓐᓂᐊᓯᓐᓈᑎᑦᑎᓚᐅᖅᑐᑦ ᒫᑦᓯᒥ 2023 

ᑲᖏᕐᖠᓂᕐᒥᑦ ᐅᐸᖃᑕᐅᓪᓗᑎ ᑭᕙᓪᓕᕐᒥ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ, ᓄᓇᕗᑦ ᒐᕙᒪᒃᑯᑦ, ᑭᕙᓪᓕᕐᒥ 

ᐆᒪᔪᓕᕆᔩᑦ ᑲᑎᒪᔨᖏᑦ, ᐊᒻᒪ ᐊᓯᖏᑦ. ᐋᖅᑭᒋᐊᕈᑎᐅᔪᑦ ᐱᖃᓯᐅᔾᔨᔪᑦ ᓄᓇᓕᒻᒥ 

ᖃᐅᔨᓴᕐᓂᐅᖃᑦᑕᖅᓯᒪᔪᓂᑦ ᐱᓕᕆᐊᓂᑦ, ᐅᖃᐅᓯᕆᔭᐅᓂᖓ ᖃᐅᔨᓴᓂᕐᒧᑦ ᐊᒻᒪ ᐃᖃᓗᓕᕆᓂᕐᒧᑦ 

ᓯᕗᓪᓕᐅᔾᔭᐅᔭᕆᐊᓖᑦ, ᐊᒻᒪ ᓇᓗᓇᐃᖅᑕᐅᓂᖏᓐᓄᑦ ᐊᐅᓚᑦᑎᓂᕐᒧᑦ ᐃᓱᒫᓘᑕᐅᔪᑦ ᐊᑐᓂ ᓄᓇᓕᓐᓄᑦ 

ᐊᕕᑦᑐᖅᓯᒪᔪᒥᑦ. ᑲᑎᒪᓂᕐᒧᑦ ᓇᓗᓇᐃᔭᖅᓯᒪᓂᖏᑦ ᓴᖅᑭᖅᑎᑕᐅᓂᐊᖅᑐᑦ ᐊᒻᒪ ᑐᓂᐅᖅᑲᖅᑕᐅᓗᑎ 

ᑲᑎᒪᓂᕐᒧᑦ ᐅᐸᖃᑕᐅᔪᓂᑦ ᐊᒻᒪ ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᖃᑎᒌᑦᑐᑦ ᓯᔪᓂᔅᓴᑎᐊᑦᑎᓐᓂ. 

• ᐃᖃᓗᑦᑑᑦᑎᐊᒥ ᐃᖃᓗᓐᓂᑦ ᐃᓚᓕᐅᔾᔭᐅᓯᒪᔪᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐸᕐᓇᐅᑎᖓᓄᑦ 

ᑲᑎᒪᔨᕋᓛᖏᑦ ᐸᕐᓇᓯᒪᔪᑦ ᑲᑎᒪᓂᐊᕐᓗᑎ ᒪᐃ 2023 ᐊᕐᕌᒍᑕᒫᑦ ᐃᓚᓕᐅᔾᔭᐅᓯᒪᔪᑦ ᐃᖃᓗᓕᕆᓂᕐᒧᑦ 

ᐊᐅᓚᑦᑎᓂᕐᒧᑦ ᐸᕐᓇᐅᑦ ᕿᕐᒥᕐᕈᔭᐅᓂᖏᓐᓄᑦ, 2022 ᑭᖑᓂᐊᒍᑦ ᐃᖃᓗᒐᓱᐊᕐᓇᒥ ᑲᑎᒪᓂᖓ, ᐊᒻᒪ 2023 

ᓯᕗᓂᐊᒍᑦ ᐃᖃᓗᒐᓱᐊᓂᕐᒧᑦ ᑲᑎᒪᓂᖓ. 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᒫᓐᓇᐅᔪᒥᑦ ᑲᑎᖅᓱᐃᕙᓪᓕᐊᓂᖃᖅᑎᑦᑎᔪᑦ ᐊᒻᒪ ᑭᖑᓪᓕᖅᐹᒥᑦ ᐋᖅᑭᑦᑕᐅᓪᓗᑎ 

2022/23 ᐆᒪᔪᖅᑕᐅᔪᓂᑦ ᑐᑭᓯᐊᕈᑏᑦ ᐃᖃᓗᓐᓄᑦ ᐃᖃᓗᓕᕆᓂᐅᔪᓂᑦ ᓄᓇᕗᓕᒫᒥ ᐃᖃᓗᒐᓱᐊᖅᑎᓂᑦ, 

ᐃᖃᓗᓕᕆᕕᓐᓂᑦ, ᐃᓄᐃᑦ ᓂᕿᖏᓐᓂ ᓂᐅᕕᕐᕖᑦ. 

ᑲᓛᖦᓕᑦ ᓄᓈᓐᓂ ᓇᑖᕐᓇᕐᓂᒃ (ᖃᓕᕋᓕᖕᓂᑦ): 

• 2023 ᐸᓐᓂᖅᑑᖅ ᐃᑭᖓᓂ ᐅᑭᐅᒃᑯᑦ ᖃᓕᕋᓕᓐᓂᑦ ᐃᖃᓗᓕᕆᓂᐅᔪᖅ ᒪᑐᐃᓚᐅᖅᑐᖅ ᔮᓐᓄᐊᕆ 30, 

ᑭᖑᓂᐊᒍᑦ ᓯᕗᓂᐊᒍᑦ ᐃᖃᓗᒐᓱᐊᕐᓇᒥ ᐃᓄᓐᓂᑦ ᑲᑎᒪᑎᑦᑎᓗᑎ ᐸᓐᓂᖅᑑᒥᑦ. 

• ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐱᓚᐅᖅᑐᑦ ᑐᔅᓯᕋᐅᑎᓂᑦ ᕿᑭᖅᑖᓗᒻᒥ ᐃᖃᓗᓕᕆᓂᕐᒧᑦ ᑲᑐᔾᔨᖃᑎᒌᖏᓐᓂ 

(BFC) ᐊᒻᒪ ᐸᓐᓂᖅᑑᒥ ᐃᖃᓗᓕᕆᔨᑐᖃᒃᑯᑦ/ᐸᓐᓂᖅᑑᒥ ᐃᖃᓗᓕᕆᔨᒃᑯᑦ ᑎᒥᖓᑦ (PFL/CSFL) 

ᐱᓕᕆᖃᑎᖃᓂᕐᒥᑦ ᐃᑲᔪᖅᑕᐅᓗᑎ ᐸᓐᓂᖅᑑᒥ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᓐᓂ ᐊᕐᕌᒍᒧ 

ᐊᓯᐊᓅᖅᑕᐅᓗᑎ ᐊᑐᖅᑕᐅᓯᒪᖏᑦᑐᑦ 2022 ᖃᓕᕋᓕᓐᓄᑦ ᑰᑕᖏᑦ 2023−ᒧᑦ. ᓄᓇᕗᒻᒥ ᐆᒪᔪᓕᕆᔨᒃᑯᑦ 

ᑲᑎᒪᔨᖏᑦ ᐃᖅᑲᓇᐃᔭᖅᑎᖏᑦ ᓇᓗᓇᐃᖅᓯᓚᐅᖅᑐᑦ ᐊᕐᕌᒍᒍᒧᑦ ᐊᓯᐊᓅᖅᑐᓄᑦ ᒪᓕᓐᓂᖃᖅᑐᓂᑦ ᐅᑯᓂᖓ 

ᑰᑕᖓ ᐊᕐᕌᒍᒧ ᐊᓯᓅᖅᑕᐅᓂᖓ ᐊᑐᐊᒐᖏᑦ ᐊᑦᓛᓐᑎᒃ ᑲᓇᑕᒧᑦ. ᐅᓇᐅᑎᓪᓗᒍ ᒫᑦᓯ 23, 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᑐᓴᖅᑎᑦᑎᓚᐅᖅᑐᑦ ᐸᓐᓂᖅᑑᒥ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᓐᓂ ᐊᒻᒪ 

ᐸᓐᓂᖅᑑᒥ ᐃᖃᓗᓕᕆᔨᑐᖃᒃᑯᑦ/ᐸᓐᓂᖅᑑᒥ ᐃᖃᓗᓕᕆᔨᒃᑯᑦ ᑎᒥᖓᑦ ᐊᖏᖅᑕᐅᓂᖓᓄᑦ ᐊᕐᕌᒐᒧᑦ 

ᐊᓯᐊᓅᖅᑕᐅᔪᓄᑦ 75 ᑕᓐᔅ. ᑲᑎᑦᑐᒋᑦ ᐊᒥᓲᓂᖓ ᖃᓕᕋᓕᑦᑕᐅᔪᓐᓇᖅᑐᑦ ᐅᕙᓂ ᐸᓐᓂᖅᑑᖅ ᐃᑭᖓᓂ 

ᐊᐅᓚᑦᑎᓂᕐᒧᑦ ᓇᒦᓐᓂᖓ 2023−ᒥᑦ ᐅᓇᐅᔪᖅ ᑕᐃᒪᐃᓐᓂᖓᓄᑦ 575 ᑕᓐᔅ. 

• 2023 ᐸᓐᓂᖅᑑᖅ ᐃᑭᖓᓂ ᐅᑭᐅᒃᑯᑦ ᖃᓕᕋᓕᓐᓂᑦ ᐃᖃᓗᓕᕆᓂᐅᔪᖅ ᒪᑐᓚᐅᖅᑐᖅ ᐃᐳᕈ 10. 

ᐅᖓᑖᓃᓗᐊᖅᑐᑦ 85 ᐃᖃᓗᒐᓱᐊᖅᑏᑦ ᐊᑎᓕᐅᓚᐅᖅᑐᑦ ᐊᑖᓂ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ 

ᓚᐃᓴᓐᓯᖓᓂ ᐃᓚᒋᔭᐅᖃᑕᐅᓗᑎ ᐃᖃᓗᓕᕆᓂᕐᒥᑦ ᐊᒻᒪ ᓄᓈᖅᓯᓚᐅᖅᑐᑦ 550 ᑕᓐᔅ ᖃᓕᕋᓕᓐᓂᑦ 

ᖃᓂᒋᔭᖓ (ᐅᖁᒪᐃᓐᓂᖏᑦ). ᑖᓐᓇ ᐊᒥᐊᒃᑯᑎᑦᑎᔪᖅ 25 ᑕᓐᔅ ᐃᖃᓗᒐᓱᐊᓂᕐᒧᑦ ᐊᐅᔭᖓᓂ 2023. 

 

ᐱᕙᒌᑕᖅᑕᖓ ᐆᒪ: ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ, ᐅᑭᐅᑕᖅᑐᒧᑦ – ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ 

ᐅᓪᓗᖅ: ᐃᐳᕈ 27, 2023 


